
ՀՈՂԱՄԱՍԻ ՆՊԱՏԱԿԱՅԻՆ ՆՇԱՆԱԿՈՒԹՅՈՒՆԸ ՓՈԽԵԼՈՒ ՄԱՍԻՆ 

 
Ղեկավարվելով հողային օրենսգրքի 3–րդ հոդվածի 1-ին կետի, «Քաղաքաշինության 

մասին» օրենքի 143-րդ հոդվածի 9-րդ և 12-րդ մասերի, «Երևան քաղաքում տեղական 
ինքնակառավարման մասին» օրենքի 12-րդ հոդվածի 1-ին մասի 20.1 կետի պահանջներով և հիմք 
ընդունելով Հայաստանի Հանրապետության կառավարության 2011 թվականի դեկտեմբերի 29-ի 
հ.1920-Ն որոշումը. 

    Երևան քաղաքի ավագանին  որոշում  է. 
          1. Երևան քաղաքի Կ. Ուլնեցու փողոցին հարող տարածքում գտնվող 12.0քմ մակերեսով 
հողամասի նպատակային նշանակությունը  «բնակավայրերի» կատեգորիայի հողերից փոխադրել 
«էներգետիկայի, տրանսպորտի, կապի, կոմունալ ենթակառուցվածքների օբյեկտների» 
նշանակության հողերի կատեգորիա։  
    2. Երևանի քաղաքապետին՝ սույն որոշման 1-ին կետով հողամասի նպատակային 
նշանակությունների կատարված փոփոխությունների մասին 10-օրյա ժամկետում օրենսդրությամբ 
սահմանված կարգով տեղեկացնել Հայաստանի Հանրապետության անշարժ գույքի կադաստրի 
կոմիտե և Հայաստանի Հանրապետության քաղաքաշինության կոմիտե՝ կցելով սույն որոշման 
սահմանված կարգով հաստատված պատճենները։ 

ՏԵՂԵԿԱՆՔ-ՀԻՄՆԱՎՈՐՈՒՄ 

ԱՎԱԳԱՆՈՒ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ 

         
  «Հայաստանի էլեկտրական ցանցեր» ՓԲԸ-ի տեխնիկական տնօրենը դիմել է Երևանի 
քաղաքապետարան՝ Կ.Ուլնեցու փողոցի հ.32/13 հասցեում «ՄԼ ՄԱՅՆԻՆԳ» ՍՊԸ-ին սեփականության 
իրավունքով պատկանող 0.3հա մակերեսով հողամասում տեղադրված թիվ 7784 կայմային ենթակայանը 
տեղափոխելու խնդրանքով:  
        Երևանի քաղաքապետարանի և «Հայաստանի Էլեկտրական ցանցեր» ՓԲԸ-ի համապատասխան 
մասնագետների կողմից իրականացվել է ուսումնասիրություն, որից հետևում է, որ կայմային 
ենթակայանը գտնվում է այլ անձի («ՄԼ ՄԱՅՆԻՆԳ» ՍՊԸ) սեփականության իրավունքով պատկանող 
հողամասում, ինչի պարագայում այս հատվածի քաղաքաշինական, կառուցապատման խնդրիների 
հստակեցման, ինչպես նաև գործող օրենսդրությամբ նախատեսված նորմերն ապահովելու համար 
անհրաժեշտություն է առաջացել ենթակայանը տեղափոխել հարակից հատված, որի միջոցով 
կկանոնակարգվի և կորոշակիացվի տվյալ տարածքում քաղաքաշինական իրավիճակը և նոր 
ենթակայանի կառուցումը կնպաստի էլեկտրամատակարարման որակի արդյունավետության 
բարձրացմանը: 
        Հարկ է նշել, որ նոր ենթակայանի կառուցման և տեղափոխման հետ կապված ծախսերը 
իրականացվելու  է «ՄԼ ՄԱՅՆԻՆԳ» ՍՊԸ-ի միջոցների հաշվին: 

Նկատի ունենալով, որ, ՀՀ հողային օրենսգրքի 6-րդ և 14-րդ հոդվածի 1-ին մասի համաձայն, 
էլեկտրաենթակայանների զբաղեցրած հողամասերը նախատեսված են էներգետիկայի օբյեկտների 
նշանակության հողամասերի կազմում, ապա խնդրի կարգավորման նպատակով անհրաժեշտություն է 
առաջացել քննարկվող հողամասերի նպատակային նշանակությունը սահմանել «Էներգետիկայի, 
տրանսպորտի, կապի, կոմունալ ենթակառուցվածքների օբյեկտների» հողերի:  

Համաձայն «Քաղաքաշինության մասին» ՀՀ օրենքի 143-րդ հոդվածի 5-րդ, 6-րդ, 7-րդ և 8-րդ մասերի` 
համայնքի քաղաքաշինական ծրագրային փաuտաթղթերը և դրանց նախագծման առաջադրանքները 
համայնքի ղեկավարի ներկայացմամբ քննարկվում են միջգերատեսչական հանձնաժողովի նիuտում և 
հաuտատվում են համայնքի ավագանու կողմից`  միջգերատեuչական հանձնաժողովի դրական 
եզրակացության հիման վրա: 

Երևան քաղաքի ավագանու որոշման նախագիծը քննարկվել է ՀՀ վարչապետի 2009 թվականի 
դեկտեմբերի 22-ի N1064-Ա որոշմամբ ստեղծված ՀՀ համայնքների  քաղաքաշինական ծրագրային 
փաuտաթղթերի մշակման աշխատանքները համակարգող միջգերատեսչական հանձնաժողովում, որի 
կողմից տրվել է դրական եզրակացություն:  

ԱՎԱԳԱՆՈՒ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ ՈՐՈՇՈՒՄՆԵՐԻ 

ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ 
 
 

Երևան քաղաքի ավագանու «Հողամասի նպատակային նշանակությունը փոխելու մասին» որոշման 
նախագծի ընդունման առնչությամբ այլ իրավական ակտերի ընդունման անհրաժեշտություն չի 
առաջանում։ 

Երևան քաղաքի ավագանու «Հողամասի նպատակային նշանակությունը փոխելու մասին» որոշման 
նախագծի ընդունման կապակցությամբ Երևանի  բյուջեի ծախսերում փոփոխություններ չեն առաջանում:   

